MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU. 4

It-Tnejn, 19 ta’ Frar, 2018.

Il-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-6:38 p.m. 

L-Onor. Alex Muscat, Chairman tal-Kumitat, ippresjeda.

PREŻENTI

L-Onor. Jason Azzopardi, l-Onor. Roderick Galdes (Segretarju Parlamentari għall-Akkomodazzjoni Soċjali),  l-Onor. Godfrey Farrugia (sostitut tal-Onor. Marlene Farrugia), u l-Onor. Emmanuel Mallia (sostitut għall-Onor. Clint Camilleri) kienu preżenti.  

Kien hemm preżenti wkoll l-Onor. Josè Herrera (Ministru għall-Ambjent, Żvilupp Sostenibbli u Tibdil fil-Klima), u l-Onor. Chris Agius (Segretarju Parlamentari għall-Ippjanar u s-Suq tal-Proprjetà).

TALBA

L-Iskrivana tal-Kumitat qalet it-talba.  

MINUTI

Il-Minuti tal-Laqgħa Nru. 3 li saret fil-31 ta’ Jannar 2018, ġew konfermati.

KORRISPONDENZA

Iċ-Chairman informa lill-Membri li l-Kumitat kien irċieva din il-korrispondenza:

· Note verbal mill-Ambaxxata tar-Repubblika Torka. (Dok. 8); u 
· Email mibgħuta mill-Onor. Godfrey Farrugia u mill-Onor. Marlene Farrugia b’talba sabiex il-Kumitat jiddiskuti l-pjan tal-2006 li titkabbar iż-żona industrijali ta’ Bulebel. (Dok. 9) 

TALBA TAL-ONOR. GODFREY FARRUGIA U L-ONOR. MARLENE FARRUGIA GĦAL DISKUSSJONI DWAR IL-FUEL STATIONS POLICY (Kont.)

Il-Kumitat irriżuma d-diskussjoni mill-31 ta’ Jannar, 2018. 

Ħadu sehem fid-diskussjoni l-Inġinier Marjohn Abela, Kap Eżekuttiv tar-Regolatur tas-Servizzi tal-Enerġija u Servizzi tal-Ilma; is-Sur Johann Buttigieg, Chairman Eżekuttiv tal-Awtorità tal-Ippjanar; il-Perit Michelle Piccinino, Direttur fl-Awtorità għall-Ambjent u r-Riżorsi; u s-Sur Alfred E. Baldacchino.

Fl-aħħar tad-diskussjoni iċ-Chairman qal li l-Kumitat ikun jista’ jerġa’ jiddiskuti l-materja ġaladarba jkun hemm is-suġġerimenti possibbli fuq l-irfinar tal-policy eżistenti mill-Awtorità tal-Ambjent u r-Riżorsi, kif ġiet mitluba tagħmel mill-Ministru għall-Ambjent, Żvilupp Sostenibbli u Tibdil fil-Klima.

Id-diskussjoni dwar dan is-suġġett, f’dan l-istadju, intemmet.


DISKUSSJONI DWAR IR-RAPPORT INTITOLAT “SITES NOMINATED TO BE DECLARED AS PUBLIC DOMAIN UNDER THE CIVIL CODE (AMENDMENT NO. 3) ACT 2016” DATAT SETTEMBRU 2017 LI ĠIE MQIEGĦED FUQ IL-MEJDA TAL-KAMRA F’SEDUTA NRU. 21 TAT-2 TA’ OTTUBRU 2017 MILL-MINISTRU GĦAT-TRASPORT, INFRASTRUTTURA U PROĠETTI KAPITALI. (KONT.)

Il-Kumitat irriżuma d-diskussjoni mit-18 ta’ Diċembru, 2017. 

Ħadu sehem fid-diskussjoni l-Imħallef Emeritus Lino Farrugia Sacco, Chairman, Bord tal-Gvernaturi tal-Awtorità tal-Artijiet; Dr. Peter Grech, Avukat Ġenerali; Dr. Max Ganado; is-Sur Johann Buttigieg; u Dr. Claire Bonello mill-Għaqda Flimkien għal Ambjent Aħjar.
 
Iċ-Chairman issuġġerixxa li peress li waqt id-diskussjoni ħareġ li l-Awtorità tal-Ippjanar kienet ippreparat ir-rapport b’informazzjoni limitata, jew mhux preċiża, li ngħatat mill-Government Property Division (GPD), illum l-Awtorità tal-Artijiet, u li kieku kellha informazzjoni aktar preċiża jista’ jkun li jkun hemm ċirkostanzi fejn kienet tasal għal konklużjoni differenti minn dik li fil-fatt waslet għaliha, il-Kumitat kellu jibgħat lura r-rapport sabiex jiġi rivedut. 

Il-Kumitat qabel li l-Awtorità tal-Ippjanar tikkonsulta mal-Awtorità tal-Artijiet ħalli r-rapport ikun ibbażat fuq informazzjoni aktar preċiża. 

Iċ-Chairman appella liż-żewġ Awtoritajiet sabiex ikunu effiċjenti kemm jista’ jkun f’dan l-eżerċizzju sabiex fi żmien raġonevoli jerġa’ jitressaq quddiem il-Kumitat ir-rapport rivedut.
 
L-Onor. Jason Azzopardi ssuġġerixxa li l-Kumitat ikollu update regolari fuq ix-xogħol li jkun għaddej bejn iż-żewġ Awtoritajiet.  Huwa ssuġġerixxa wkoll li l-Kumitat jitlob sabiex issir emenda għal-liġi prinċipali dwar id-demanju pubbliku b’tali mod li jkun possibbli li jekk ikun hemm xi sit fir-rapport li dwaru jkun hemm kontestazzjoni, is-siti l-oħrajn xorta jkunu jistgħu jiġu approvati. 

Id-diskussjoni dwar dan is-suġġett, f’dan l-istadju, intemmet.

Fid-8:42 p.m. iċ-Chairman aġġorna l-Kumitat għal data u b’aġenda li kellhom jiġu komunikati aktar tard.

